
   Шăхасанпа Шăхран хушшинче чул сарса çул тума тытăнаççĕ тенине илтсен Мишша Кури шăллĕне çапла каларĕ:

— Атя эпир те чул турттарма каяр. Çул тума пĕр кубла метр чул турттарса кăларнăшăн алшар пус тӳлеççĕ тет.

Кури килĕшрĕ. Вĕсен килĕнче лаша та, урапа та пур. Тепĕр кунне Мишша Шăхранти çул-йĕр кантурне кĕчĕ те унта чул турттарма килĕшӳ çыртарса тухрĕ.

Тунтикун Мишшапа Кури ирех тăрса лаша кӳлчĕç, урапа çине апат-çимĕç хучĕç, сакăр сехет тĕлнелле Шăхранти кантур умне çитсе тăчĕç. Кунта Шăхасан ачисем те нумай иккен. Чулне Кипеч çырминчен турттармалла.

Ачасем часах тарăн çырма хĕррине çитрĕç. Таçтан-таçтан çаврăнса анмалла çырма тĕпне. Унта шурă чул питĕ нумай-мĕн.

Малтанхи кун ачасем çул тăвакан çĕре икшер хут чул кайса тăкрĕç. Унтан ăна теçетник шута илсе виçме тирпейлĕ купаласа хучĕç. Кайранхи кунсенче тиенĕ лавпа виççĕ хутлама тытăнчĕç. Çапла пĕр эрне иртсе кайрĕ. Турттарнă чулсене теçетник виçсе шута илме тытăнчĕ. Виçсе пĕтерсессĕн вăл ачасене Шăхранти кантура чĕнчĕ. Мишшапа Курин пĕр эрнери ĕç укçи пĕтĕмпе вунă тенкĕ тухрĕ. Епле савăнмăн-ха çакăншăн — пĕрремĕш ĕç укçи вĕт-ха: пĕр тенкĕпе пĕр пăт çăнăх илме пулать. Ачасем Шăхранта çемçе булка туянчĕç.

Укахви аппа çав тери савăнчĕ, ачисене мухтарĕ.

  